
Вераваць у Хрыстову сьмерць і ўваскрэсеньне
Мы працягваем вывучаць Пасланьне апостала Паўла да рымлянаў і ў дзесятым разьдзеле ён вяртаецца да тэмы свайго юдэйскага народа, які ў сваёй большасьці ў Збаўцу Ісуса Хрыста ня верыў, як паведамляе нам апостал. Гэта яго глыбока турбуе і ён выказвае сваё жаданьне і малітву Богу, каб ягоныя суайчыньнікі сваім часам цэлай масай зразумелі, кім зьяўляецца Ісус Хрыстос і чаму трэба ўвераваць у Яго. Па апосталавых словаў: «Браты! Упадабаньне сэрца майго і просьба да Бога пра Ізраіль на збаўленьне, бо сьведчу ім, што маюць руплівасьць па Богу, але бязь веданьня, бо, не разумеючы праведнасьці Божай і імкнучыся ўстанавіць сваю праведнасьць, яны не падпарадкаваліся праведнасьці Божай, бо канец Закону – Хрыстос, дзеля праведнасьці кожнаму, хто верыць».
 

З ранейшых у пасланьні словаў апостала мы ведаем, што многія ў габрэйскім народзе жылі пад уражаньнем, што яны, як асобны народ, былі спэцыфічна выбраны Богам, таму і лічылі, што знаходзяцца пад Гасподнім дабраславеньнем і апекай. Яны разумелі, што павінны старацца жыць згодна з законам Божым, што значыць, яны сваімі стараньнямі і намаганьнямі дасягалі нейкай сваёй чалавечай праведнасьці перад Богам ды ня мелі ніякай патрэбы ў тым, што казаў ім апостал Павал. Каб атрымаць і трымацца стану збаўленьня, яны разумелі, што трэба сваімі дзеямі ўстанаўляць сваю праведнасьць перад Богам. Але, як піша апостал Павал, «канец (або: завяршэньне) закону – Хрыстос». Чаму? Таму, што Ён пражыў Сваё жыцьцё тут на нашай зямлі і застаўся адзіным бязгрэшным чалавекам. У сапраўднасьці Ён быў і чалавекам і Богам. Толькі ў Хрысьце мы заўважаем сапраўдную праведнасьць, і Ягоная праведнасьць прыстасоўваецца кожнаму, хто верыць у Яго ды прыняў Яго сваім Збаўцам і Госпадам-Уладаром. 

Паважаны слухачу, падумай толькі пра немагчымасьць дасягнуць дасканальнай праведнасьці сваімі стараньнямі. Бог нас людзей стварыў і даў нам свабодную волю выбіраць Ягоную волю для нас або пайсьці сваёю ўласнаю дарогаю, што адрозьніваецца ад Ягонай волі і жаданьняў для нас. Як першыя людзі, Адам і Ева, гэтак і кожны з нас калісьці ў сваім жыцьці парушыў і працягвае парушаць загады Божага закону. Мы Бога не паслухаліся і сталіся грэшнікамі перад Ім. Бог загадзя ведаў пра нашую няздольнасьць выконваць у дасканаласьці ўсе Ягоныя загады, таму і прыдумаў і заплянаваў спосаб апраўданьня. Бог Сын, Ісус Хрыстос, сышоў на зямлю ў выглядзе немаўля, якое было зачатае Духам Сьвятым у лоне зямной маці Марыі і нарадзілася падобна да таго, як кожны з нас нарадзіўся. Ён стаўся чалавекам і на працягу ўсяго зямнога жыцьця Бога Айца слухаўся да апошняй дэталі і гэтым чынам здабыў для нас шлях да збаўленьня. Хрыстос стаўся «канцом Божага закону», бо не ўчыніўшы аніякай грэшнай дзеі. Ён застаўся поўнасьцю бязгрэшным, таму калі памёр на крыжы, дык ягоная сьмерць сталася для нас людзей ахвярнай. Апостал Пётра пагаджаецца з апосталам Паўлам, калі піша: «Ён (Хрыстос) не зрабіў аніякага грэху, і не было подступу ў вуснах Ягоных... Ён грахі нашыя Сам узьнёс у целе Сваім на дрэва, каб мы, памёршы да грахоў, жылі дзеля праведнасьці. Ранамі Ягонымі вы ацаліліся, бо вы былі як авечкі, што заблукалі, але цяпер вярнуліся да Пастыра і Япіскапа душ вашых».
 Апостал Павал далей пацьвярджае гэтую ж праўду, напісаўшы: «Бо Таго, Хто грэху ня ведаў, (гэта значыць – Ісуса Хрыста), Ён (Бог Айцец) зрабіў за нас грахом, каб мы ў Ім сталіся праведнасьцю Божай».
 

Вось якраз у гэтым заключаецца сутнасьць Дабравесьця Хрыстовага. Чалавек сам, сваімі стараньнямі, ня можа здабыць збаўленьне перад Богам. Збаўленьне даецца таму, хто прызнае сваю грэшнасьць ды каецца перад Богам, веруе і прымае Хрыста як свайго Збаўцу і Гаспадара. Такому даруюцца грахі і ён атрымлівае дар Духа Сьвятога, Які дапамагае верніку жыць па-другому – да спадобы Богу і пад Ягоным кіраваньнем і дапамогай. У Хрысьце Бог сышоў да нас, каб нас уратаваць ад Божага гневу за нашае непаслушэнства Яму. А гэта значыць, што вернікам даецца вечнае жыцьцё ў Гасподняй прысутнасьці пасьля іхняга адыходу зь зямнога жыцьця. Усяго гэтага большая частка юдэйскай нацыі проста не разумела і нават супрацьстаяла Ісусу Хрысту, калі Ён зьявіўся сярод іх сьцьвярджаючы, што Ён сышоў ад Бога, Якога называў Сваім нябесным Айцом. Гэту рэалію ізраільскі народ у сваёй большасьці прапусьціў і не зразумеў. 

І вось апостал Павал працягвае растлумачваць сваім чытачом, што трэба ўпэўніцца ў  Ісусе Хрысьце, у тым, што Ён учыніў, памёршы на крыжы як ахвяра за нашыя правіннасьці і грахі. Што Сьвятое Пісаньне кажа? – ставіць апостал пытаньне і тут жа адказвае: «Блізка да цябе слова, у вуснах тваіх і ў сэрцы тваім, – гэта ёсьць слова веры, якое мы абвяшчаем. Калі ты вуснамі тваімі прызнáеш Ісуса Госпадам і ў сэрцы тваім будзеш верыць, што Бог уваскрэсіў Яго зь мёртвых, будзеш збаўлены, бо сэрцам вераць дзеля праведнасьці, а вуснамі прызнаюць дзеля збаўленьня». І тут жа апостал далей тлумачыць, што «няма розьніцы між юдэем і грэкам, бо Ён – Госпад усіх, багаты для ўсіх, хто прызывае Яго, бо кожны, хто прызаве імя Госпада, будзе збаўлены».
 Калі апостал Павал прыгадвае грэка, то ён мае на ўвазе людзей з усіх народаў і нацыяў сьвету. Бог добры для ўсіх людзей, бо Ён нас стварыў і любіць кожнага чалавека аднолькава. Ён хоча, каб людзі ўсюды пачулі Дабравесьце ды ўверавалі ў Збаўцу Ісуса Хрыста, у Ягоную ахвярную сьмерць за іх і ў Ягонае ўваскрэсеньне зь мёртвых для іхняга апраўданьня. Бог зрабіў усё неабходнае для нашага збаўленьня ды навярненьня да Яго і, пачуўшы Яго Дабравесьце, мы павінны прызваць Яго з просьбаю дараваньня грахоў і новага жыцьця ў Хрысьце па веры. 

Можа нехта з слухачоў тут жа пытаецца, але ж чаму нам патрэбнае нейкае збаўленьне? Якое ж гэта збаўленьне. Слова «збаўленьне» можам замяніць словам «ўратаваньне»? Калі справа ідзе пра ўратаваньне, то узьнімаецца пытаньне – уратаваньне ад чаго? Біблія растлумачвае, што чалавецтва было створана Богам. Ён даў кожнаму чалавеку свабодную волю. На жаль, многія людзі не зьвяртаюць сур'ёзнай увагі на Бога і на тое, што расказваецца пра Яго на старонках Бібліі. Яны выбіраць грэшны спосаб жыцьця і ня лічацца з воляй Бога Тварца. Але ж гэта сапраўды небясьпечная сытуацыя. Трэба вырашыць гэтае пытаньне, бо ніхто з нас ня мае гарантыі на заўтрашні дзень і мы можам зьнянацку памерці нават сёньня, не прымірыўшыся з сваім Тварцом. Магчымасьць на папраўку ў гэтай сытуацыі даецца нам сёньня, пакуль мы жывы і чуем заклік Хрыстоў навярнуцца да Яго. Таму трэба зьвярнуць увагу на словы апостала Паўла і іншых, якіх мы сустракаем у Бібліі. 

Сёньня для нашага азнаёмленьня са зьместам Бібліі мы напаткалі на гэтае месца, дзе апостал Павал падкрэсьлівае думку, што мы можам атрымаць збаўленьне ў Бога празь веру ў Хрыста і спэцыфічна празь веру ў Яго ўваскрэсеньне зь мёртвых. Калі мы пераглядаем іншыя месцы Сьвятога Пісаньня, то заўважаем, што вера ў Ісуса Хрыста таксама ёсьць вера ў Ягоную ахвярную сьмерць на крыжы за нашыя грахі. Казаць, што на падставе нашага вераваньня ў Хрыста Бог даруе нам грахі – гэта адно, а тут жа адразу ўзьнікае пытаньне: ці ёсьць нейкі доказ, што дараваньне сапраўды даецца нам па нашай веры ў Хрыста? У вадказ мы можам сказаць, што мы веруем у Хрыста, бо так Слова Божае, Біблія, і гаворыць нам рабіць. Але ёсьць і іншае пацьвярджэньне – само ж уваскрэсеньне Ісуса Хрыста зь мёртвых. Апосталы, вучні Хрыста, якраз і карысталіся такой аргумэнтацыяй, калі зьвярталіся да сваіх суайчыньнікаў пасьля таго, як Хрыстос уваскрэс і вярнуўся назад да нябеснага Айца. У Дзеях сьвятых апосталаў мы чытаем словы апостала Пётры ў дзень Пяцідзясятніцы, калі ён зьвяртаўся да суайчыньнікаў словамі гэтакімі: «Мужы ізраільскія, выслухайце гэтыя словы: Ісуса Назарэя, Чалавека, Богам засьведчанага для вас сіламі , цудамі і знакамі, якія Бог зрабіў празь Яго між вас, як вы і самі ведаеце, – гэтага, выдадзенага паводле пэўнай задумы і прадбачаньня Божага, вы ўзялі і рукою беззаконьнікаў, прыбіўшы цьвікамі, забілі. Яго Бог уваскрэсіў, вызваліўшы з мукаў сьмерці, таму што не магло быць, каб яна утрымлівала Яго».
 Апостал Павал таксама падкрэсьлівае гэтую думку, калі піша, што Хрыстос быў «аддадзены (на сьмерць) за нашыя грахі і ўваскрэшаны дзеля нашага апраўданьня».

Паважаны слухачу, ці ты верыш, што Бог уваскрэсіў Хрыста зь мёртвых? Гэта важна і, калі ты сумняваесься ў гэтым, то я раю табе расьсьледаваць гэтае пытаньне. У кнігарнях і па Інтэрнэце ты знойдзеш нямала матэрыялаў, у якім экспэрты паказваюць гістарычныя падставы ў падтрымку Хрыстовага ўваскрэсеньня зь мёртвых. Прачытай Дабравесьці паводле Мацьвея, Марка, Лукаша і Яна, каб даведацца аб тым, як гэта ўсё здарылася і як кожны аўтар апісаў гэтую падзею. Адно застаецца стопрацэнтна ўпэўненым – што апосталы засталіся поўнасьцю перакананымі ў фактычнасьці Хрыстовага ўваскрэсеньня да жыцьця пасьля Ягонай сьмерці. Некаторыя зь іх заплацілі сваім жыцьцём за веру ў Яго ўваскрэсеньне. Іхняе сьведчаньне служыць грунтоўным і ўпэўненым словам і сьведчаньнем, што Ён быў тым, кім Сябе заяўляў –  уваскрэшаным Сынам Богам і Сынам Чалавечым, Які сышоў да нас, каб адкрыць для нас шлях да нашага збаўленьня празь веру ў Яго. 

Паважаны слухачу, калі ты яшчэ не навярнуўся да Яго з просьбай дараваньня грахоў і з увераваньнем ў Ягоную ахвярную сьмерць за твае грахі і ўваскрэсеньне для твайго апраўданьня, то можаш гэта зрабіць сёньня. Пачынай з простай малітвы. І раю пазнаёміцца зь Ім і Ягоным вучэньнем, чытаючы Ягонае слова – Біблію. Цікава прачытаць словы апостала Паўла ў дзесятым разьдзеле Пасланьня да рымлянаў наступнае: «Бо няма розьніцы між юдэем і элінам , бо адзіны і той жа Госпад ва ўсіх, багаты для ўсіх, хто кліча Яго, бо кожны, хто пакліча ім Госпада будзе ўратаваны... вера ад пачутага, а пачутае – праз слова Хрыстова».
 Чым больш будзеш знаёміцца са словамі Хрыста і апосталаў, тым больш будзе ўзрастаць у цябе вера ў Яго. Хай у гэтым дапаможа табе Госпад Бог. Амэн.

